
OILAVIY HAYOTNING TURLI 
BOSQICHLARIDA KASBIY 
STRESS VA EMOTSIONAL 
REGULYATSIYA O‘RTASIDAGI 
O‘ZARO BOG‘LIQLIKNING 
NAZARIY-PSIXOLOGIK 
ASOSLARI
Yarashova Sitora Yermamatovna
Toshkent Kimyo xalqaro universiteti
“Pedagogika va psixologiya” kafedrasi magistri

ORCID: 0009-0000-9509-6751

Annotatsiya: Mazkur maqolada oilaviy hayotning turli bosqichlarida kasbiy stress va emotsional regulyatsiya o‘rtasidagi 
o‘zaro bog‘liqlikning nazariy-psixologik asoslari tahlil qilinadi. Kasbiy stressning shaxs emotsional holatiga va oilaviy 
munosabatlarga ta’siri ilmiy-nazariy jihatdan yoritiladi. Oilaviy hayot bosqichlarining psixologik xususiyatlari hamda ularga 
xos moslashuv jarayonlari ko‘rib chiqiladi. Emotsional regulyatsiya tushunchasi va uning asosiy nazariy modellari tavsifla-
nadi. Kasbiy zo‘riqishning oilaviy munosabatlarga ko‘chishi bilan bog‘liq psixologik mexanizmlar tahlil etiladi.

Shuningdek, emotsional regulyatsiya strategiyalarining stressli vaziyatlardagi ahamiyati ilmiy adabiyotlar asosida 
o‘rganiladi. Mavzuga oid nazariy yondashuvlarni qiyosiy tahlil qilish orqali kasbiy stress va emotsional regulyatsiya o‘rta-
sidagi bog‘liqlikni tushuntiruvchi ilmiy qarashlar umumlashtiriladi. Maqolada ko‘rib chiqilgan nazariy yondashuvlar oilaviy 
hayotning turli bosqichlarida kasbiy stress va emotsional regulyatsiyani empirik tadqiq etish uchun ilmiy asos bo‘lib xizmat 
qilishi mumkin.

Kalit so‘zlar: oilaviy hayot sikli, oilaviy rivojlanish bosqichlari, kasbiy stress, emotsional regulyatsiya, er-xotin munosa-
batlari, ish va oila o‘rtasidagi ziddiyat, stressning oilaviy hayotga ko‘chishi, emotsional regulyatsiya strategiyalari, oilaviy 
moslashuv.
Abstract: This article analyzes the theoretical and psychological foundations of the relationship between occupational 
stress and emotion regulation at different stages of family life. The impact of occupational stress on an individual’s 
emotional state and family relationships is examined from a scientific and theoretical perspective. The psychological 
characteristics of different stages of family life and the adaptation processes associated with them are considered. The 
concept of emotion regulation and its main theoretical models are described. The psychological mechanisms underlying 
the spillover of occupational strain into family relationships are analyzed.

Furthermore, the importance of emotion regulation strategies in stressful situations is examined based on scientific liter-
ature. Through a comparative analysis of relevant theoretical approaches, the article synthesizes scientific perspectives 
explaining the relationship between occupational stress and emotion regulation. The theoretical approaches discussed 
in the article may serve as a scientific foundation for empirical research on occupational stress and emotion regulation at 
different stages of family life.

Key words: family life cycle, stages of family development, occupational stress, emotion regulation, marital relationships, 
work–family conflict, stress spillover into family life, emotion regulation strategies, family adaptation.

Аннотация: В данной статье анализируются теоретико-психологические основы взаимосвязи профессиональ-
ного стресса и эмоциональной регуляции на различных этапах семейной жизни. С научно-теоретической точки 
зрения рассматривается влияние профессионального стресса на эмоциональное состояние личности и семейные 
отношения. Исследуются психологические особенности этапов семейной жизни, а также характерные для них 
адаптационные процессы. Раскрывается понятие эмоциональной регуляции и характеризуются её основные тео-
ретические модели. Анализируются психологические механизмы, связанные с переносом профессионального 
напряжения на семейные отношения.

Кроме того, на основе научной литературы изучается значение стратегий эмоциональной регуляции в стрессовых 
ситуациях. Посредством сравнительного анализа теоретических подходов по данной теме обобщаются научные 
представления, объясняющие взаимосвязь профессионального стресса и эмоциональной регуляции. Рассмо-
тренные в статье теоретические подходы могут служить научной основой для эмпирического исследования про-
фессионального стресса и эмоциональной регуляции на различных этапах семейной жизни.

Ключевые слова: жизненный цикл семьи, этапы развития семьи, профессиональный стресс, эмоциональная 
регуляция, супружеские отношения, конфликт между работой и семьёй, перенос стресса на семейную жизнь, 
стратегии эмоциональной регуляции, семейная адаптация.

KIRISH
Zamonaviy jamiyatda insonning kasbiy faoliyati va oilaviy hayoti o‘rtasidagi o‘zaro munosabatlar psixologiya 

fanining dolzarb tadqiqot yo‘nalishlaridan biri hisoblanadi. Ijtimoiy-iqtisodiy jarayonlarning jadallashuvi, mehnat 
faoliyatiga qo‘yiladigan talablarning ortishi, kasbiy mas’uliyat va oilaviy majburiyatlarni o‘zaro muvofiqlashti-
rish zarurati shaxsning psixologik holatiga ta’sir etuvchi omillar sifatida namoyon bo‘lmoqda. Kasbiy faoliyat 
jarayonida yuzaga keladigan psixologik zo‘riqish, vaqt tanqisligi, emotsional yuklamalar va ish bilan bog‘liq 
mas’uliyat shaxsning nafaqat kasbiy samaradorligiga, balki uning oilaviy munosabatlari, hissiy kechinmalari 
hamda psixologik moslashuv jarayonlariga ham ta’sir ko‘rsatishi mumkin. 

Shu jihatdan kasbiy stress va emotsional regulyatsiya o‘rtasidagi bog‘liqlikni oilaviy hayotning turli bosqich
lari doirasida o‘rganish muhim nazariy va amaliy ahamiyat kasb etadi. Kasbiy stressning oilaviy munosabatlarga 
ta’sirini tushuntirishda zamonaviy psixologiyada stressning bir faoliyat sohasidan boshqasiga ko‘chishi hamda 
bir shaxsning psixologik holati uning turmush o‘rtog‘iga ta’sir ko‘rsatishi bilan bog‘liq nazariy yondashuvlar 
alohida o‘rin tutadi. Xususan, E.Demerouti, A.Bakker va W.Schaufeli tomonidan 191 nafar ishlovchi er-xotin 
juftligi ishtirokida o‘tkazilgan tadqiqotda kasbiy faoliyat bilan bog‘liq emotsional charchash, ish va oilaviy hayot 
o‘rtasidagi ziddiyat hamda hayotdan qoniqish ko‘rsatkichlari o‘rtasidagi munosabatlar o‘rganilgan. 

Mazkur tadqiqot ish faoliyatida yuzaga keladigan psixologik holatlarning oilaviy hayotga ko‘chishi va 
turmush o‘rtoqlar o‘rtasidagi o‘zaro ta’sir jarayonlari orqali namoyon bo‘lishini tushuntirishda muhim empirik 
asoslardan biri hisoblanadi.1 Kasbiy stress sharoitida shaxsning psixologik moslashuvi va emotsional barqa-
rorligini tushuntirishda emotsional regulyatsiya muhim ilmiy tushuncha sifatida qaraladi. J.Gross tomonidan 
ishlab chiqilgan emotsional regulyatsiyaning jarayonli modelida insonning hissiy kechinmalariga ta’sir ko‘rsatish 
imkoniyatlari emotsiyalarning yuzaga kelishi va rivojlanish jarayonlari bilan bog‘liq holda izohlangan. 

Mazkur model doirasida vaziyatni tanlash, vaziyatni o‘zgartirish, diqqatni yo‘naltirish, kognitiv qayta 
baholash hamda emotsional javobni modulyatsiya qilish kabi jarayonlar ajratib ko‘rsatilgan.2 Ushbu nazariy 
yondashuv kasbiy stress sharoitida shaxsning o‘z hissiyotlarini boshqarishi, psixologik zo‘riqishga munosabati 
va oilaviy muloqot jarayonidagi emotsional xulq-atvorini ilmiy jihatdan tushuntirish uchun konseptual asos bo‘lib 
xizmat qiladi.Oilaviy hayot insonning shaxsiy va ijtimoiy rivojlanishi bilan uzviy bog‘liq bo‘lgan murakkab psixo
logik jarayon bo‘lib, uning turli bosqichlarida er-xotinlarning o‘zaro munosabatlari, oilaviy vazifalari, mas’uliyat 
darajasi va moslashuv talablari o‘zgarib boradi. 

Oilaning shakllanishi, farzandlarning dunyoga kelishi va tarbiyalanishi, ularning mustaqil hayotga o‘tishi kabi 
jarayonlar oilaviy tizimda yangi vazifalar va psixologik ehtiyojlarning yuzaga kelishi bilan tavsiflanadi. Mazkur 
bosqichlarda kasbiy va oilaviy majburiyatlarni muvofiqlashtirish zarurati turlicha namoyon bo‘lishi mumkin. Shu 
sababli kasbiy stressning emotsional regulyatsiya bilan bog‘liqligini oilaviy hayotning rivojlanish bosqichlari 
nuqtayi nazaridan tahlil qilish ushbu jarayonlarning psixologik mohiyatini chuqurroq anglash imkonini beradi.

MAVZUGA OID ADABIYOTLAR SHARHI
Mavzuga oid ilmiy yondashuvlar kasbiy stress, emotsional regulyatsiya va oilaviy munosabatlarning o‘zaro 

aloqadorligini turli nazariy nuqtayi nazarlardan izohlash imkonini beradi. Biroq mazkur tushunchalarni oilaviy 
hayotning rivojlanish bosqichlari bilan bog‘liq holda yagona nazariy tizimda tahlil qilish alohida ilmiy ahamiyatga 

1	 Demerouti, E., Bakker, A. B., & Schaufeli, W. B. Spillover and crossover of exhaustion and life satisfaction among dual-earner par-
ents. Journal of Vocational Behavior, 67(2), 266–289 p.

2	 Gross J. J. The emerging field of emotion regulation: An integrative review. Review of General Psychology, 2(3), 271-299 p.

ega. Ayniqsa, oilaviy hayot bosqichlaridagi psixologik moslashuv talablari bilan kasbiy stress va emotsional 
regulyatsiya strategiyalari o‘rtasidagi ehtimoliy bog‘liqliklarni nazariy jihatdan asoslash kelgusidagi empirik izla-
nishlarning yo‘nalishini aniqlashga xizmat qilishi mumkin. 

Shundan kelib chiqib, mazkur maqolada oilaviy hayotning turli bosqichlarida kasbiy faoliyat bilan shug‘ul-
lanuvchi shaxslarning stress va emotsional regulyatsiya bilan bog‘liq psixologik jarayonlari tadqiqot obyekti sifa-
tida qaraladi. Ushbu jarayonlar doirasida kasbiy stress va emotsional regulyatsiya o‘rtasidagi bog‘liqlikni tush-
untiruvchi nazariy-psixologik yondashuvlar hamda mexanizmlar tadqiqot predmetini tashkil etadi. Maqolaning 
asosiy maqsadi oilaviy hayotning turli bosqichlarida kasbiy stress va emotsional regulyatsiya o‘rtasidagi bog‘liq-
likning nazariy-psixologik asoslarini ilmiy adabiyotlar tahlili orqali yoritish, mavjud konseptual yondashuvlarni 
qiyosiy o‘rganish va ularning o‘zaro aloqadorligini tushuntiruvchi ilmiy qarashlarni tizimlashtirishdan iborat.
Mazkur maqsadga erishish uchun oilaviy hayot sikli va uning rivojlanish bosqichlariga oid nazariy qarashlarni 
tahlil qilish, kasbiy stressning psixologik mohiyatini hamda uning oilaviy munosabatlarga ko‘chish mexanizm-
larini ilmiy manbalar asosida yoritish, emotsional regulyatsiyaning asosiy nazariy modellari va strategiyalarini 
o‘rganish, kasbiy stress va emotsional regulyatsiya o‘rtasidagi bog‘liqlikni tushuntiruvchi ilmiy yondashuvlarni 
qiyosiy tahlil qilish hamda ushbu jarayonlarni oilaviy hayotning turli bosqichlari kontekstida tadqiq etishning 
istiqbolli yo‘nalishlarini aniqlash nazarda tutiladi. 

Oilaviy hayotning turli bosqichlarida kasbiy stress va emotsional regulyatsiya o‘rtasidagi bog‘liqlikni o‘rga
nish rivojlanish psixologiyasi, oila psixologiyasi, ijtimoiy psixologiya hamda mehnat psixologiyasining nazariy 
yondashuvlarini o‘zaro integratsiyalashni talab etadi. Mazkur muammoning ilmiy asoslarini tahlil qilishda oilaviy 
hayot sikli, kasbiy stressning oilaviy munosabatlarga ko‘chishi, ish va oila rollari o‘rtasidagi ziddiyat hamda 
emotsional regulyatsiya strategiyalariga oid tadqiqotlar muhim ahamiyatga ega. Oilaviy hayotning rivojlanish 
bosqichlarini ilmiy jihatdan tushuntirishda B.Carter va M.Mc Goldrick tomonidan ishlab chiqilgan oilaviy hayot 
sikliga oid yondashuv alohida o‘rin tutadi. 

Mazkur yondashuvda oila vaqt davomida rivojlanib boradigan tizim sifatida qaralib, uning turli bosqichlarida 
yuzaga keladigan tarkibiy, munosabatga oid va psixologik o‘zgarishlarga e’tibor qaratiladi. Oilaviy hayotning 
bir bosqichidan boshqasiga o‘tish jarayonida oila a’zolarining vazifalari, o‘zaro munosabatlari va moslashuv 
talablari o‘zgarishi mumkinligi ta’kidlanadi.3 Ushbu nazariy yondashuv oilaviy hayot bosqichlarini kasbiy stress 
va emotsional regulyatsiya bilan bog‘liq holda o‘rganish uchun konseptual asos yaratadi. Biroq oilaviy hayot 
sikli modeli kasbiy stress va emotsional regulyatsiya o‘rtasidagi bog‘liqlikni bevosita tushuntirishga ixtisoslash-
magan. Kasbiy faoliyat va oilaviy munosabatlar o‘rtasidagi ziddiyatning nazariy asoslari J.Greenhaus va N.Beu-
tell tomonidan ishlab chiqilgan yondashuvda yoritilgan. 

Mualliflar ish va oila rollari o‘rtasidagi ziddiyatni bir sohadagi rol talablarining boshqa sohadagi majburi-
yatlarni bajarishni qiyinlashtirishi bilan izohlaydilar. Ular ushbu ziddiyatning vaqtga, psixologik zo‘riqishga va 
xulq-atvorga asoslangan uchta shaklini ajratib ko‘rsatganlar.4 Mazkur tasnif kasbiy faoliyat bilan bog‘liq vaqt 
tanqisligi, emotsional zo‘riqish va xulqiy talablarning oilaviy majburiyatlar bilan nomuvofiqligini nazariy jihatdan 
tushuntirish imkonini beradi. Shu bilan birga, ushbu modelning asosiy e’tibori ish va oilaviy rollar o‘rtasidagi 
ziddiyat manbalariga qaratilgan bo‘lib, emotsional regulyatsiyaning oilaviy hayotning turli bosqichlaridagi 
xususiyatlari unda mustaqil tadqiqot masalasi sifatida qo‘yilmagan. Kasbiy stressning oilaviy munosabatlarga 
ko‘chishi E.Demerouti, A.Bakker va W.Schaufeli tomonidan empirik jihatdan o‘rganilgan. 

TADQIQOT METODOLOGIYASI
Tadqiqotda har ikkala turmush o‘rtog‘i ham mehnat faoliyati bilan shug‘ullanuvchi 191 ta juftlik ishtirok 

etgan. Mualliflar kasbiy talablar, ishning oilaviy hayotga xalaqit berishi, emotsional charchash va hayotdan 
qoniqish o‘rtasidagi munosabatlarni tahlil qilganlar. Tadqiqot natijalari ish va oilaviy hayot o‘rtasidagi ziddiyat-
ning ayrim munosabatlarda vositachilik rolini hamda turmush o‘rtoqlar o‘rtasida emotsional charchash va hayot
dan qoniqish ko‘rsatkichlarining ko‘chishiga oid bog‘liqliklarni ko‘rsatgan.5 Ushbu natijalar kasbiy stressning 
oqibatlarini faqat alohida shaxs doirasida emas, balki er-xotinlarning o‘zaro ta’siri nuqtayi nazaridan o‘rganish 
zarurligini asoslaydi. Biroq mazkur tadqiqotning asosiy yo‘nalishi oilaviy hayot bosqichlari bo‘yicha emotsional 
regulyatsiya strategiyalarining qiyosiy tahlili emas. 

Emotsional regulyatsiyaning nazariy asoslarini ishlab chiqishda J.Gross muhim ilmiy hissa qo‘shgan. 
Olimning emotsional regulyatsiya jarayoniga oid modelida inson hissiy kechinmalarining yuzaga kelishi va 
namoyon bo‘lishiga turli bosqichlarda ta’sir ko‘rsatishi mumkinligi asoslangan. Ushbu model vaziyatni tanlash, 

3	 Carter, B., & McGoldrick, M. (Eds.). The Changing Family Life Cycle: A Framework for Family Therapy (2nd ed.). Allyn & Bacon.
4	 Greenhaus, J. H., & Beutell, N. J. (1985). Sources of Conflict Between Work and Family Roles. Academy of Management Review, 

10(1), 76–88 p.
5	 Demerouti, E., Bakker, A. B., & Schaufeli, W. B. (2005). Spillover and Crossover of Exhaustion and Life Satisfaction Among Dual-

Earner Parents. Journal of Vocational Behavior, 67(2), 266–289 p.

vaziyatni o‘zgartirish, diqqatni yo‘naltirish, kognitiv o‘zgarish va emotsional javobni modulyatsiya qilish kabi 
jarayonlarni o‘z ichiga oladi.6 Mazkur model kasbiy stress sharoitida shaxsning hissiy kechinmalarini qanday 
boshqarishini nazariy jihatdan tushuntirishga yordam beradi. Biroq ushbu modelning o‘zi oilaviy hayotning 
muayyan bosqichida qaysi regulyatsiya strategiyasi ko‘proq qo‘llanilishini aniqlab bermaydi. Bunday xulosaga 
kelish uchun oilaviy hayot bosqichlarini hisobga olgan alohida empirik tadqiqotlar talab etiladi.

MDH davlatlari ilmiy adabiyotlarida ham emotsional regulyatsiya va er-xotin munosabatlarining o‘zaro 
aloqadorligi tadqiq etilgan. Jumladan, rossiyalik A.Pankratova, O.Parshikova va Yu.Chertkova tomonidan 
“Связь стратегий эмоциональной регуляции с субъективным благополучием и жизнестойкостью: 
эффекты актора и партнера в супружеских парах” nomli ilmiy maqola e’lon qilingan.7 Ushbu tadqiqot emot-
sional regulyatsiya strategiyalari, subyektiv farovonlik va hayotiy bardoshlilik o‘rtasidagi munosabatlarni er-xotin 
juftligi doirasida o‘rganishga bag‘ishlangan. 

Mualliflar tomonidan aktyor va partnyor effektlari nuqtayi nazarining qo‘llanilishi emotsional regulyatsiyani 
faqat individual hodisa sifatida emas, balki turmush o‘rtoqlar o‘rtasidagi o‘zaro bog‘liq jarayon sifatida tahlil qilish 
imkonini beradi. Mazkur tadqiqotning yo‘nalishi emotsional regulyatsiya va oilaviy munosabatlarning o‘zaro 
aloqadorligini tushuntirishda ahamiyatli bo‘lsa-da, kasbiy stress va oilaviy hayot bosqichlari uning nomida belgi-
langan asosiy tadqiqot o‘zgaruvchilari hisoblanmaydi.

O‘zbekiston psixologiya fanida oilaviy munosabatlarning psixologik xususiyatlarini o‘rganish bo‘yicha 
muhim nazariy va o‘quv-uslubiy manbalar yaratilgan. Jumladan, G‘.Shoumarov, I.Haydarov, N.Sog‘inov va 
F.Akramovaning “Oila psixologiyasi” nomli o‘quv qo‘llanmasi oilaviy munosabatlar, oila psixologiyasining ilmiy 
masalalari va oilaviy hayotni tushuntirishga oid bilimlarni qamrab oladi.8 Mazkur manba oila psixologiyasining 
mahalliy ilmiy yondashuvlari va tushunchalarini yoritishda muhim ahamiyatga ega. Biroq uning bibliografik 
tavsifi va umumiy mazmunidan kasbiy stress hamda emotsional regulyatsiyaning oilaviy hayot bosqichlari 
bo‘yicha o‘zaro bog‘liqligi maxsus empirik tadqiq qilingan, degan xulosa chiqarish mumkin emas.

Mahalliy tadqiqotlarda kasbiy stress va emotsional zo‘riqish masalalari ham ko‘rib chiqilgan. Xususan, 
G.Siddiqova tomonidan nashr etilgan “Pedagoglarda kasbiy stress va emotsional so‘nish holatlarini oldini olish” 
nomli maqolada pedagogik faoliyatdagi kasbiy stress sabablari, emotsional so‘nishning salbiy oqibatlari hamda 
stressni boshqarish va ijtimoiy qo‘llab-quvvatlash masalalari muhokama qilingan.9 Ushbu maqola kasbiy 
stressni boshqarish muammosining mahalliy tadqiqotlardagi o‘rnini yoritishga yordam beradi. Shu bilan birga, 
mazkur ish pedagoglar faoliyatiga yo‘naltirilgan bo‘lib, er-xotin munosabatlari va oilaviy hayotning rivojlanish 
bosqichlarini asosiy tadqiqot mezoni sifatida qamrab olmaydi. 

TAHLIL VA NATIJALAR
Tahlil qilingan ilmiy manbalarda oilaviy hayot sikli, ish va oila rollari o‘rtasidagi ziddiyat, kasbiy stressning 

oilaviy munosabatlarga ko‘chishi hamda emotsional regulyatsiya strategiyalari alohida ilmiy yo‘nalishlar sifatida 
yoritilgani kuzatiladi. Ushbu yondashuvlarning har biri tadqiq etilayotgan muammoning muayyan jihatini tushun-
tirib beradi. Biroq kasbiy stress va emotsional regulyatsiya o‘rtasidagi bog‘liqlikni oilaviy hayotning rivojlanish 
bosqichlari bilan birgalikda talqin qilish uchun mazkur nazariyalarni o‘zaro bog‘liq holda ko‘rib chiqish zarur. 

Mazkur maqolaning tahlil qilingan tadqiqotlardan farqli jihati oilaviy hayot sikliga oid rivojlanish-psixologik 
yondashuvlarni kasbiy stressning oilaviy munosabatlarga ko‘chishi va emotsional regulyatsiyaning jarayonli 
modeli bilan yagona nazariy doirada qiyosiy tahlil qilishga qaratilganligidadir. Bunda oilaviy hayotning turli 
bosqichlarida yuzaga keladigan moslashuv vazifalari kasbiy stress va emotsional regulyatsiya o‘rtasidagi muno-
sabatlarni tushuntirish uchun muhim kontekst sifatida qaraladi. Ushbu yondashuv mavjud nazariy qarashlarni 
tizimlashtirish hamda mazkur psixologik jarayonlarning oilaviy hayot bosqichlariga qarab qanday farqlanishi 
mumkinligi haqidagi kelgusi empirik tadqiqot savollarini shakllantirishga xizmat qiladi.

Mazkur maqola nazariy-tahliliy tadqiqot xarakteriga ega bo‘lib, unda oilaviy hayotning turli bosqichlarida 
kasbiy stress va emotsional regulyatsiya o‘rtasidagi bog‘liqlikni ilmiy jihatdan yoritish maqsadida mavjud psix-
ologik nazariyalar va ilmiy tadqiqotlar tahlil qilindi. Tadqiqotning metodologik asosini oilaviy hayot sikliga oid 
rivojlanish-psixologik yondashuvlar, kasbiy stressning oilaviy munosabatlarga ko‘chishini tushuntiruvchi nazariy 
qarashlar hamda emotsional regulyatsiyaning jarayonli modeli tashkil etdi. Ilmiy muammoni o‘rganishda nazariy 
tahlil, qiyosiy taqqoslash, tizimlashtirish va ilmiy umumlashtirish metodlaridan foydalanildi.

Nazariy tahlil metodi yordamida B.Carter va M.McGoldrickning oilaviy hayot sikliga oid qarashlari, J.Green-
haus va N.Beutellning ish va oila rollari o‘rtasidagi ziddiyatni tushuntiruvchi konsepsiyasi, E.Demerouti, A.Bakker 

6	 Gross, J. J. (1998). The Emerging Field of Emotion Regulation: An Integrative Review. Review of General Psychology, 2(3), 271–299 p.
7	 Панкратова А. А., Паршикова О. В., Черткова Ю. Д. Связь стратегий эмоциональной регуляции с субъективным благополучием 

и жизнестойкостью: эффекты актора и партнера в супружеских парах. Психология. Журнал Высшей школы экономики, 19(2), 
241–258 p.

8	 Shoumarov G‘. B., Haydarov I.O.Sog‘inov N. A. Akramova F.A. Oila psixologiyasi. Toshkent: Sharq. 296 b.
9	 Siddiqova G. Pedagoglarda kasbiy stress va emotsional so‘nish holatlarini oldini olish. Yosh olimlar, 3(5), 76-79 b.

va W.Schaufelining kasbiy zo‘riqishning oilaviy munosabatlarga ko‘chishiga oid tadqiqoti hamda J.Grossning 
emotsional regulyatsiya modeli o‘rganildi. Ushbu ilmiy manbalar asosida oilaviy hayot bosqichlari, kasbiy stress 
va hissiy boshqaruv jarayonlariga oid asosiy nazariy tushunchalar ajratib ko‘rsatildi.

Qiyosiy taqqoslash metodidan foydalanishda tadqiqotchilarning ilmiy yondashuvlari ularning o‘rganish 
predmeti, asosiy psixologik tushunchalari va nazariy izohlash imkoniyatlari bo‘yicha solishtirildi. Jumladan, 
oilaviy hayot sikliga oid yondashuvlarda oilaning rivojlanish bosqichlari va moslashuv vazifalariga, ish va oila 
rollari o‘rtasidagi ziddiyat nazariyasida kasbiy hamda oilaviy majburiyatlarning o‘zaro nomuvofiqligiga, emot-
sional regulyatsiya modelida esa shaxsning hissiy kechinmalarini boshqarish jarayonlariga asosiy e’tibor 
qaratilishi aniqlandi. Mazkur taqqoslash ushbu nazariyalarning tadqiq etilayotgan muammoni tushuntirishdagi 
umumiy va farqli jihatlarini ajratishga imkon berdi.

Tizimlashtirish metodi orqali tahlil qilingan ilmiy qarashlar uchta asosiy yo‘nalishga birlashtirildi:

•	 oilaviy hayotning rivojlanish bosqichlari va ularga xos psixologik moslashuv jarayonlari;

•	 kasbiy stressning oilaviy munosabatlarga ta’siri va ko‘chish mexanizmlari;

•	 emotsional regulyatsiya strategiyalari va ularning stressli vaziyatlardagi psixologik ahamiyati.

Ushbu yo‘nalishlar doirasida oilaviy hayot bosqichlari kasbiy stress va emotsional regulyatsiya o‘rtasidagi 
bog‘liqlikni o‘rganishda hisobga olinishi lozim bo‘lgan rivojlanish-psixologik kontekst sifatida talqin qilindi.

Ilmiy umumlashtirish metodi asosida tahlil qilingan nazariy yondashuvlarning o‘zaro aloqador jihatlari 
birlashtirilib, kasbiy stress va emotsional regulyatsiya o‘rtasidagi bog‘liqlikni oilaviy hayotning turli bosqichlari 
nuqtayi nazaridan izohlash imkoniyatlari ko‘rib chiqildi. Bunda oilaviy hayot bosqichlariga xos vazifalar va 
moslashuv talablari kasbiy zo‘riqishning namoyon bo‘lishi hamda emotsional boshqaruv strategiyalari bilan 
bog‘liq bo‘lishi mumkinligi nazariy taxmin sifatida ilgari surildi. Mazkur taxminni tasdiqlash yoki rad etish uchun 
oilaviy hayotning turli bosqichlarida bo‘lgan er-xotinlar ishtirokida empirik tadqiqotlar o‘tkazish zarurligi belgi-
landi.

№ Mualliflar Tadqiqot yo‘nalishi Tadqiqotning asosiy mazmuni Mavzu uchun ilmiy ahamiyati

1 B. Carter,
M. McGoldrick Oilaviy hayot sikli

Oilaning rivojlanish bosqichlari va 
ularga xos psixologik moslashuv 
vazifalari

Oilaviy hayot bosqichlarini 
o‘rganishga nazariy asos 
yaratadi

2 J. Greenhaus,
N. Beutell

Ish va oila rollari 
o‘rtasidagi ziddiyat

Vaqt, zo‘riqish va xulq-atvor bilan 
bog‘liq ziddiyatlar

Kasbiy stressning oilaviy 
munosabatlarga ta’sirini 
tushuntiradi

3 J. Gross Emotsional 
regulyatsiya

Hissiy kechinmalarni boshqarish 
jarayonlari va strategiyalari

Stress sharoitida hissiyotlarni 
boshqarish mexanizmlarini 
izohlaydi

4
E. Demerouti,
A. Bakker,
W. Schaufeli

Kasbiy zo‘riqishning 
oilaga ko‘chishi

Emotsional charchash va 
hayotdan qoniqishning turmush 
o‘rtoqlar o‘rtasidagi bog‘liqligi

Kasbiy zo‘riqishning oilaviy 
hayotga ko‘chishini tushuntiradi

5
A. Pankratova,
O. Parshikova,
Yu. Chertkova

Er-xotinlarda 
emotsional 
regulyatsiya

Emotsional regulyatsiya 
strategiyalarining subyektiv 
farovonlik va hayotiy bardoshlilik 
bilan bog‘liqligi

Er-xotinlarning emotsional 
regulyatsiyasini shaxslararo 
munosabatlar doirasida 
o‘rganishga asos beradi

Oilaviy hayotning turli bosqichlarida kasbiy stress va emotsional regulyatsiya o‘rtasidagi bog‘liqlikning 
nazariy-psixologik asoslarini o‘rganish yuzasidan amalga oshirilgan ilmiy adabiyotlar tahlili mazkur muammoning 
rivojlanish psixologiyasi, ijtimoiy psixologiya va mehnat psixologiyasi bilan uzviy bog‘liqligini ko‘rsatadi. Mavjud 
ilmiy yondashuvlarning qiyosiy tahlili kasbiy faoliyatda yuzaga keladigan psixologik zo‘riqish, shaxsning hissiy 
kechinmalarini boshqarish jarayonlari hamda oilaviy munosabatlar o‘rtasidagi aloqadorlikni bir nechta nazariy 
nuqtayi nazardan tushuntirish mumkinligini aniqlash imkonini berdi. J.Greenhaus va N.Beutellning ish va oila 
rollari o‘rtasidagi ziddiyatga oid nazariy yondashuvi kasbiy va oilaviy majburiyatlarning o‘zaro nomuvofiqligini 
izohlashga xizmat qilsa, E.Demerouti, A.Bakker va W.Schaufeli tadqiqotlari ishdagi psixologik zo‘riqishning 
oilaviy hayotga va turmush o‘rtoqlar o‘rtasidagi munosabatlarga ko‘chishi mumkinligini ko‘rsatadi. 

J. Gross tomonidan ishlab chiqilgan emotsional regulyatsiyaning jarayonli modeli esa shaxsning stressli 
vaziyatlarda hissiy kechinmalarini boshqarish mexanizmlarini tushuntirish uchun nazariy asos yaratadi. Mazkur 
yondashuvlarni o‘zaro bog‘liq holda tahlil qilish kasbiy stress va emotsional regulyatsiya munosabatlarini oilaviy 
hayot sharoitidan ajratmagan holda o‘rganish zarurligini ko‘rsatadi.Oilaviy hayot sikliga oid nazariy qarashlar 

tahlili oilaning rivojlanish bosqichlarida er-xotinlarning vazifalari, mas’uliyati va psixologik moslashuv talablari 
o‘zgarib borishini tushuntirish imkonini beradi.

Shu nuqtayi nazardan, oilaviy hayot bosqichlari kasbiy stress va emotsional regulyatsiya o‘rtasidagi bog‘liq-
likni tahlil qilishda muhim nazariy kontekst sifatida qaralishi mumkin. Biroq mazkur bog‘liqlikning aynan qaysi 
oilaviy bosqichlarda kuchliroq yoki kuchsizroq namoyon bo‘lishi mavjud nazariyalarni qiyoslashning o‘zi bilan 
aniqlanmaydi va alohida empirik tekshiruvni talab etadi.

XULOSA VA TAKLIFLAR
Tahlil qilingan ilmiy manbalarning mazmunidan kelib chiqib, kasbiy stress, emotsional regulyatsiya va 

oilaviy hayot bosqichlarini birgalikda o‘rganish zarurati asosiy ilmiy masalalardan biri sifatida ajratildi. Xususan, 
mavjud nazariy yondashuvlar ushbu tushunchalarning ayrim jihatlarini izohlashga imkon bersa-da, ularni 
yagona tadqiqot doirasida baholash uchun oilaviy hayot bosqichlarini aniq belgilash, kasbiy stress va emot-
sional regulyatsiya ko‘rsatkichlarini o‘lchash hamda ular o‘rtasidagi munosabatlarni empirik tekshirish zarur.
Aniqlangan nazariy va metodologik masalalardan kelib chiqib, kelgusidagi tadqiqotlarda oilaviy hayot bosqichla-
rini belgilashning ilmiy mezonlarini aniqlashtirish, jumladan, nikoh davomiyligi, farzandlarning mavjudligi va 
yosh xususiyatlari hamda oilaviy vazifalarning o‘zgarishini hisobga olish tavsiya etiladi. 

Shuningdek, kasbiy stress va emotsional regulyatsiya o‘rtasidagi bog‘liqlikni o‘rganishda ushbu konstruk-
tlarni baholashga mo‘ljallangan, psixometrik xususiyatlari tekshirilgan metodikalardan foydalanish maqsadga 
muvofiq. Bunda emotsional regulyatsiyaning kognitiv qayta baholash va emotsional ifodani bostirish kabi 
strategiyalarini alohida tahlil qilish tadqiqotning nazariy aniqligini oshirishga yordam berishi mumkin. Bundan 
tashqari, er-xotinlarning kasbiy bandligi, mehnat faoliyati xususiyatlari, ish vaqti hamda oilaviy majburiyatlari 
o‘rtasidagi muvozanatni hisobga olish tavsiya etiladi. Kelgusidagi empirik tadqiqotlarda turmush o‘rtoqlarning 
har ikkalasidan ma’lumot to‘plash kasbiy stressning oilaviy munosabatlarga ko‘chishi va shaxslararo ta’sir 
mexanizmlarini chuqurroq tahlil qilish imkonini berishi mumkin. Olingan empirik natijalar asosida esa oilaviy 
hayotning turli bosqichlariga mos psixologik maslahat va stressni boshqarishga yo‘naltirilgan amaliy tavsiyalar 
ishlab chiqish istiqbolli yo‘nalish hisoblanadi.

Umuman olganda, amalga oshirilgan nazariy tahlil kasbiy stress va emotsional regulyatsiyaning o‘zaro 
bog‘liqligini oilaviy hayotning rivojlanish bosqichlari bilan aloqadorlikda o‘rganish ilmiy jihatdan asosli tadqiqot 
yo‘nalishi ekanligini ko‘rsatadi. Mazkur yondashuv kasbiy faoliyat va oilaviy munosabatlar o‘rtasidagi psixologik 
aloqalarni tushuntirishga xizmat qilishi, shuningdek, kelgusida ushbu munosabatlarni O‘zbekiston oilalari 
misolida empirik tekshirish uchun nazariy-metodologik asos bo‘lishi mumkin.

Foydalanilgan adabiyotlar ro‘yxati:
1.	 Carter.B. and McGoldrick, M. (Eds.) The changing family life cycle: A framework for family therapy (2nd ed.). Boston: 

Allyn and Bacon, 593 p.
2.	 Greenhaus J. H. & Beutell, N. J. Sources of conflict between work and family roles. Academy of Management Review, 

10(1), 76-88 p.
3.	 Demerouti E Bakker, A.B. and Schaufeli W.B.Spillover and crossover of exhaustion and life satisfaction among dual-

earner parents. Journal of Vocational Behavior, 67(2), 266-289 p. 
4.	 Gross J. J. The emerging field of emotion regulation: An integrative review. Review of General Psychology, 2(3), 271-

299 p.
5.	 А.А.Паршикова, О.В. and Черткова, Ю. Д. (2022). Связь стратегий эмоциональной регуляции с субъективным 

благополучием и жизнестойкостью: эффекты актора и партнера в супружеских парах. Психология. Журнал 
Высшей школы экономики, 19(2), 241-258 p.

6.	 Shoumarov, G‘.B. Haydarov, I.O.Sog‘inov, N.A.Akramova, F. A. (2008). Oila psixologiyasi. Toshkent: Sharq, 296 b.
7.	 Siddiqova, G.B. Pedagoglarda kasbiy stress va emotsional so‘nish holatlarini oldini olish. Yosh olimlar, 3(5), 76-79 b.

